Mae’r Comisiwn Penodiadau Barnwrol (JAC) yn gwahodd ceisiadau am swydd Dirprwy Farnwr Rhanbarth (Llysoedd Ynadon)
Prif destun: 
Dyddiad lansio: 13:00 ar yr 20fed o Fedi 2018
Dyddiad cau: 13:00 ar y 4ydd o Hydref 2018
Nifer y swyddi gwag: 30 o swyddi gwag ar draws Cymru a Lloegr (yn cynnwys 2 swydd ar gyfer siaradwyr Cymraeg), yn cynnwys diffyg neilltuol yng Nghymru a de-orllewin Lloegr.
Ffi: £503.12 y dydd. £521.72 y dydd yn Llundain, yn cynnwys taliad ychwanegol.
Os bydd eich prif lys yn Llundain, neu os bydd 40% neu fwy o’r dyddiau y byddwch yn eistedd yn Llundain, bydd eich ffi yn cynnwys taliad ychwanegol (yn cynnwys taliad pro rata sy’n cyfateb i’r prif gyflog a lwfans i’r rhai sy’n byw yn Llundain sydd ar hyn o bryd yn £4,000). Mae’r prif gyflog a’r lwfans i’r rhai sy’n byw yn Llundain ill dau yn drethadwy ac yn gyfrifadwy i ddibenion pensiwn.
Dylech ystyried yn gyntaf a ydych yn barod i wneud cais am y swydd hon, a chan hynny efallai yr hoffech edrych ar yr wybodaeth yma Ydw i’n barod?
Trosolwg o’r rôl
Mae gan Ddirprwy Farnwyr Rhanbarth (Llysoedd Ynadon) awdurdodaeth cenedlaethol drwy Gymru a Lloegr. Maent yn derbyn ffi am eistedd mewn Llysoedd Ynadon, gan lywyddu achosion llys drwy gymhwyso Rheolau Trefniadaeth Droseddol a sicrhau bod yr achos yn cael ei reoli’n briodol yn y gwrandawiad cyntaf; rheoli’r ffordd y cynhelir achosion (yn unol â’r gyfraith ac arfer y llysoedd); cynnal awdurdod ac urddas y Llys; a phenderfynu ar faterion o gyfraith a threfniadaeth a allai godi yn ystod achos.
Mae Dirprwy Farnwyr Rhanbarth (Llysoedd Ynadon) yn ystyried ac yn penderfynu ceisiadau am fechnïaeth ac yn penderfynu achosion (yn cynnwys penderfynu a yw’r troseddwr yn euog ynteu’n ddieuog) drwy ganfod ffeithiau a chymhwyso’r gyfraith berthnasol at yr achos.
Yn y llys troseddol ar gyfer oedolion, mae Dirprwy Farnwyr Rhanbarth (Llysoedd Ynadon) yn dedfrydu diffinyddion a geir yn euog yn unol â’r gyfraith ac amgylchiadau’r achos; yn penderfynu materion yn ymwneud ag arnodi pwyntiau cosb a/neu wahardd rhag gyrru; yn penderfynu maint gorchmynion iawndal, gordaliadau a chostau a’r dull o’u talu ac yn cyflwyno gorchmynion ategol pan fyddant ar gael a phan fyddant yn addas.
Telerau ac Amodau DDJ (MC) 
Swydd Ddisgrifiad DJ (MC) 
Canllaw i bensiynau barnwrol 1993
Canllaw i bensiynau barnwrol 2015
Lleoliad
Penodir Dirprwy Farnwyr Rhanbarth (Llysoedd Ynadon) yn genedlaethol.  Penodir ymgeiswyr llwyddiannus yn ffurfiol i Gymru a Lloegr a phennir cylchdaith iddynt.
Astudiaethau achos
Mae darllen am ymgeiswyr a benodwyd i’r rôl hon ynghynt yn ffordd ddefnyddiol o gael gwybod mwy am y sgiliau angenrheidiol.
Cymhwysedd
Er mwyn cael eich ystyried am y penodiad hwn, mae’n rhaid ichi gwrdd â’r gofynion cymhwysedd ar gyfer y swydd hon. Ni fyddwn yn asesu eich cymhwysedd tan ddiwedd Ionawr 2019. Eich cyfrifoldeb chi felly yw sicrhau, er eich budd eich hun, eich bod yn cwrdd â’r gofynion cymhwysedd cyn cyflwyno cais. 
Cymhwysedd statudol
O dan adran 24 Deddf Llysoedd 2003, fel y’i diwygiwyd ym mharagraff 38(3) Atodlen 10 Deddf Tribiwnlysoedd, Llysoedd a Gorfodaeth (TCE) 2007, mae’n rhaid i unigolyn fodloni’r amod cymhwysedd ar gyfer penodiad barnwrol bob pum mlynedd.
Cyflwynodd Deddf TCE 2007 ‘yr amod cymhwysedd ar gyfer penodiad barnwrol’. Bydd yn rhaid ichi ddangos:
· eich bod yn meddu ar gymhwyster cyfreithiol perthnasol
· am y cyfnod gofynnol, ac
· eich bod, tra’n meddu ar y cymhwyster hwnnw, wedi ennill profiad mewn cyfraith
Eglurir ystyr “ennill profiad mewn cyfraith” yn adrannau 52(2) i 52(5) Deddf TCE 2007 ac mae’n ymwneud â chyfnod yn ymgymryd â gweithgareddau sy’n gysylltiedig â’r gyfraith. Ystyr cymhwyster perthnasol yw bargyfreithiwr, cyfreithiwr neu Gymrawd o Sefydliad Siartedig y Gweithredwyr Cyfreithiol.
Er mwyn cwrdd â’r cymhwysedd statudol ar gyfer y penodiad, mae’n rhaid i enw’r cyfreithiwr fod ar y Rôl.
Noder nad ystyrir bod gwasanaethu fel ynad (Ynad Heddwch) yn dangos bod rhywun wedi ennill profiad mewn cyfraith ac nad ystyrir hynny’n gyfystyr â phrofiad barnwrol blaenorol.
Meini prawf dethol ychwanegol 
Mae’r Arglwydd Ganghellor yn disgwyl y bydd ymgeiswyr yn gallu dangos gwybodaeth o gyfraith droseddol a threfniadaeth. Rhaid i ymgeiswyr ddangos hyn mewn 250 gair yn Rhan 1 eu cais.
Swyddi yng Nghymru
Bydd angen i ymgeiswyr am swyddi yng Nghymru feddu ar ddealltwriaeth, neu’r gallu i gaffael dealltwriaeth, o weinyddu cyfiawnder yng Nghymru. Mae hyn yn cynnwys deddfwriaeth sy’n berthnasol i Gymru a threfniadau datganoli yng Nghymru. Asesir hyn ar y diwrnod dethol ymgeiswyr.
Swyddi i siaradwyr Cymraeg
Mae gallu siarad Cymraeg, yn cynnwys y gallu i ddarllen ac ysgrifennu Cymraeg, yn ofynnol ar gyfer 2 swydd.  Mae’r swyddi hyn yn gofyn am ddealltwriaeth, neu’r gallu i gaffael dealltwriaeth, o weinyddu cyfiawnder yng Nghymru (yn cynnwys deddfwriaeth sy’n berthnasol i Gymru a threfniadau datganoli yng Nghymru) a’r gallu i siarad Cymraeg. Ni brofir sgiliau siarad Cymraeg ymgeiswyr ar y diwrnod dethol ond gwneir hynny dros y ffôn gyda phanel o siaradwyr Cymraeg.  Yn ystod yr alwad ffôn bydd barnwr yn gofyn hyd at ddau gwestiwn y disgwylir i’r ymgeisydd eu hateb yn Gymraeg. Ni fydd yr asesiad yn para mwy na rhyw 10 i 15 munud.
Oed
Ar wahân i’r oed ymddeol statudol, sef 70, nid oes cyfyngiadau oedran ar gyfer ymgeiswyr. Fodd bynnag, dylai’r oed y penodir rhywun yn Ddirprwy Farnwr Rhanbarth (Llysoedd Ynadon) ganiatáu cyfnod o wasanaeth o hyd rhesymol. Yn achos y swydd hon 4 blynedd cyn ymddeol fydd hynny fel arfer.
Bydd y Comisiwn yn penderfynu a fydd ymgeisydd yn gallu darparu cyfnod o wasanaeth o hyd rhesymol.
Efallai y bydd gan ymgeiswyr sydd eisoes yn dal penodiad barnwrol, ac a benodwyd gyntaf cyn mis Mawrth 1995, oed ymddeol a ddiogelwyd o 72. Mae hyn yn cynnwys ymgeiswyr a benodwyd gyntaf i swydd farnwrol a restrir yn Atodlen 7 Deddf Pensiynau ac Ymddeoliad Barnwrol 1993. Dylai’r cyfryw ymgeiswyr roi gwybod i’r JAC am eu hoed ymddeol.
Dinasyddiaeth
Mae’n rhaid i bob ymgeisydd fod naill ai’n ddinesydd y DU, yn ddinesydd un o wledydd eraill y Gymanwlad, neu’n ddinesydd Gweriniaeth Iwerddon adeg cyflwyno’r cais.  Nid yw dinasyddion gwledydd eraill yr Undeb Ewropeaidd yn gymwys i gyflwyno cais.
Gwrthdaro rhwng buddiannau: Gwasanaeth Erlyn y Goron (CPS), y Swyddfa Dwyll Difrifol (SFO) a Gwasanaeth Cyfreithiol y Llywodraeth (GLS)
Rydym yn croesawu ceisiadau gan gyfreithwyr yn CPS, SFO a GLS.  
Fodd bynnag, nid yw cyfreithwyr CPS a SFO yn gallu eistedd mewn awdurdodaethau troseddol oherwydd y gwrthdaro posibl rhwng buddiannau.  Achosion troseddol a wrandewir yn bennaf yn y Llysoedd Ynadon. 
Gan hynny, os argymhellir penodi cyfreithwyr o CPS a SFO yn Ddirprwy Farnwyr Rhanbarth (Llysoedd Ynadon), byddwn yn disgwyl iddynt ymddiswyddo cyn iddynt gychwyn yn y swydd. 
Dyddiadau perthnasol
Dyddiad agor ar gyfer ceisiadau Rhan 1: 20fed o Fedi 2018 am 13:00 
Dyddiad cau ar gyfer ceisiadau Rhan 1: 4ydd o Hydref 2018 am 13:00
Rhannu cyfarwyddiadau’r prawf cymhwyso drwy e-bost: Erbyn y 12fed o Hydref 2018
Prawf cymhwyso ar-lein: 17eg Hydref 2018
Cyhoeddi canlyniad y prawf cymhwyso ar-lein: Erbyn yr 2il o Dachwedd 2018
Rhannu cyfarwyddiadau’r prawf senario ar-lein drwy e-bost: Erbyn yr 16eg o Dachwedd 2018
Prawf senario ar-lein: 21ain o Dachwedd 2018
Cynnal y gwiriadau cymhwysedd: Diwedd Ionawr 2019
Cyhoeddi canlyniad y prawf senario ar-lein. Gofyn i’r ymgeiswyr ar y rhestr fer lenwi Rhan 2 eu cais: Erbyn y 1af o Chwefror 2019
Gofyn am asesiadau annibynnol: Erbyn y 1af o Chwefror 2019
Dyddiad cau ar gyfer cyflwyno Rhan 2 y cais: 7fed o Chwefror 2019
Dyddiad cau ar gyfer derbyn yr asesiadau annibynnol: 15fed o Chwefror 2019
Cyhoeddi gwahoddiadau i’r diwrnod dethol ffurfiol: Erbyn 15fed o Chwefror 2019 
Dyddiau dethol ymgeiswyr: o’r 4ydd i’r 12fed o Fawrth 2019 (Cyfweliad Cymraeg dros y ffôn ar y 13eg o Fawrth) 
Gofyn am sylwadau ymgynghorol statudol: Mawrth i Ebrill 2019
Cynnal gwiriadau cymeriad: Mawrth i Ebrill 2019
Disgwylir canlyniad y broses ddethol erbyn: Diwedd Mai 2019 
Y broses ddethol
Darllenwch y fframwaith cymhwysedd i weld manylion y rôl a’r swydd ddisgrifiad cyn cyflwyno eich cais. Mae 5 cymhwysedd i gyd sy’n rhestru nodweddion ymddygiad Dirprwy Farnwr Rhanbarth (Llysoedd Ynadon) sy’n ymgymryd â’i rôl yn effeithiol.
Hunanasesu
Mae i’ch cais ar-lein ran bwysig yn y broses ddethol.  Mae’n rhaid llenwi pob adran ofynnol, gan sicrhau bod yr wybodaeth a ddarperir yn eglur ac yn fanwl.
Mae adran hunanasesu’r cais yn gyfle ichi sôn wrthym am y profiad a’r wybodaeth sydd gennych ar gyfer y swydd hon. Rhaid ichi ddarparu enghreifftiau a thystiolaeth sy’n dangos pam yr ydych yn teimlo bod eich sgiliau a’ch profiad yn rhai y gellir eu trosglwyddo i’r swydd a pham y byddant yn eich galluogi i berfformio’n effeithiol yn y swydd. Dylech gysylltu eich enghreifftiau â’r cymwyseddau sy’n ofynnol ar gyfer y swydd, gan ystyried y swydd-ddisgrifiad. Nid mater o ailadrodd hanes eich gyrfa yn syml yw llunio hunanasesiad.
Cyfeiriwch at y canllawiau ar gwblhau’r hunanasesiad ymgeisydd a dewis yr enghreifftiau gorau ar gyfer eich hunanasesiad.
Asesiadau annibynnol
Darllenwch y canllawiau ynghylch asesiadau annibynnol cyn cwblhau eich cais. Bydd asesiadau annibynnol yn cyfrannu at eich asesiad cyffredinol. Dylent ddarparu tystiolaeth sy’n dangos bod gennych y galluoedd sy’n berthnasol i’r swydd fel y’u hamlinellwyd yn y fframwaith cymwyseddau perthnasol.
Pan ofynnir ichi ddarparu manylion eich aseswyr annibynnol byddwch yn gweld 4 blwch ar gyfer manylion aseswyr. Fodd bynnag, rhowch fanylion 2 asesydd yn unig.
Dylai asesiadau annibynnol ddarparu tystiolaeth sy’n dangos bod gennych y cymwyseddau perthnasol ar gyfer swydd Dirprwy Farnwr Rhanbarth (Llysoedd Ynadon). Gan hynny, rhaid i’ch dau asesydd feddu ar wybodaeth gadarn a chynhwysfawr o’ch gwaith ac, yn ddelfrydol, bydd un o’ch aseswyr yn gysylltiedig â’ch cyflogwr presennol. Bydd categori neu gategorïau’r aseswyr y mae’n rhaid ichi eu henwebu yn dibynnu ar a ydych eisoes yn dal swydd farnwrol ai peidio: 
Os ydych yn dal swydd farnwrol â chyflog, bydd angen ichi ddarparu manylion 2 asesydd barnwrol.
Os ydych yn dal swydd farnwrol ac yn derbyn ffi, bydd angen ichi ddarparu manylion 1 asesydd barnwrol ac 1 asesydd proffesiynol.
Os nad ydych ar hyn o bryd yn dal swydd farnwrol, bydd angen ichi ddarparu manylion 2 asesydd proffesiynol.
Gallai asesydd proffesiynol fod yn un o’r canlynol:
· partner hŷn neu bennaeth y siambrau os ydych yn gyfreithiwr, yn fargyfreithiwr neu’n atwrnai
· cleient, ynad neu swyddog llywodraeth leol os ydych yn ymarferydd ar ei ben ei hun
· barnwr sy’n gallu darparu asesiad o’ch rôl broffesiynol
Os ydych yn dal swydd farnwrol, gallai asesydd barnwrol fod yn:
· uwch farnwr y tribiwnlys, y llys, yr awdurdodaeth neu’r gylchdaith lle’r ydych yn eistedd amlaf neu eich barnwr gwerthuso
Mae’n rhaid ichi sicrhau bod yr holl fanylion (enw, teitl a chyfeiriad e-bost) yn gywir yn achos y ddau asesydd. Byddwn yn gohebu â’ch aseswyr drwy e-bost yn ddieithriad; mae’n bwysig fod yr wybodaeth a ddarperir gennych yn gywir er mwyn osgoi unrhyw ohirio wrth i’r JAC gysylltu â’ch aseswyr enwebedig.
Peidiwch ag enwebu’r Uwch Farnwr Llywyddol a’r Arglwydd Brif Ustys yn aseswyr annibynnol gan mai hwy yw’r barnwyr arweiniol, yr Ymgynghorai Statudol a’r Awdurdod Priodol, yn y drefn honno. Ni ddylech enwebu Comisiynydd JAC chwaith.
Argymhellir bod pob ymgeisydd yn cysylltu â’u haseswyr annibynnol cyn cyflwyno eu cais. Os oes gennych unrhyw gwestiynau ynghylch pwy ddylech eu henwebu yn aseswyr annibynnol ichi, cysylltwch â’r JAC. 
Llunio rhestr fer
Cam 1: Prawf cymhwysedd ar-lein
Bydd pob ymgeisydd yn derbyn cyfarwyddiadau’r prawf cymhwysedd drwy e-bost erbyn 12fed o Hydref 2018. Os na fyddwch wedi cael y neges e-bost honno erbyn hanner dydd ar y 15fed o Hydref 2018 cysylltwch â’r JAC yn ddiymdroi.
Byddwn yn gwahodd pob ymgeisydd i gymryd rhan mewn prawf cymhwysedd ar-lein ar yr 17eg o Hydref 2018 o 07:00 hyd 21:00.
Cam 2: Prawf senario ar-lein
Os ydych yn llwyddiannus yn y prawf cymhwysedd ar-lein (cam 1), byddwch yn derbyn gwahoddiad i sefyll prawf senario ar-lein. 
Byddwch yn derbyn cyfarwyddiadau’r prawf senario ar-lein drwy e-bost erbyn yr 16eg o Dachwedd 2018. Os na fyddwch wedi cael y neges e-bost hon erbyn hanner dydd ar y 19eg o Dachwedd 2018 cysylltwch â’r JAC yn ddiymdroi.
Byddwn yn gwahodd ymgeiswyr i gymryd rhan mewn prawf senario ar-lein ar yr 21ain o Dachwedd 2018 o 07:00 i 21:00.
Os nad ydych yn gallu sefyll y profion ar y dyddiad a nodir uchod, o ganlyniad i amgylchiadau eithriadol neu oherwydd ei fod yn ddydd gŵyl grefyddol, anfonwch neges e-bost i DDJMC104@judicialappointments.gov.uk a byddwn yn trefnu ichi sefyll y prawf ar ddyddiad arall (na fydd dim hwyrach nag wythnos ar ôl y dyddiad gwreiddiol).
Byddwn yn anfon canlyniadau’r prawf senario ar-lein rhan 2 drwy e-bost erbyn y 1af o Chwefror 2019.
Adroddiadau adborth
Yn dilyn pob cam yn y broses o lunio rhestr fer yn yr ymarferiad hwn, bydd y JAC yn cynhyrchu adroddiad adborth yn dadansoddi perfformiad cyffredinol yr ymgeiswyr. Bydd yr adroddiad hwn hefyd yn cynnwys gwybodaeth ynglŷn â’r dull marcio, ac yn cynnwys canllawiau a gwybodaeth ar ddosbarthiad y marciau sydd ar gael i ymgeiswyr.
Cyhoeddir yr adroddiad hwn ar wefan y JAC. Ni all y JAC ddarparu adborth arbennig i ymgeiswyr unigol yn ystod camau’r broses o lunio rhestr fer; peidiwch â gofyn am adborth o’r fath gan na wneir unrhyw eithriadau.
Diwrnod dethol ymgeiswyr
Os byddwch yn llwyddiannus ym mhrawf senario ar-lein cam 2, byddwn yn eich gwahodd i fynychu diwrnod dethol ymgeiswyr. Cynhelir y dyddiau dethol ymgeiswyr rhwng y 4ydd o Fawrth a’r 12fed o Fawrth 2019. Ni fyddwn yn gallu cynnig dyddiad diwrnod dethol arall y tu allan i’r cyfnod hwn.                  
Cynhelir y dyddiau dethol ymgeiswyr mewn lleoliadau yn Llundain a Manceinion; gofynnir ichi nodi’r lleoliad y byddech yn ei ffafrio ar gyfer y diwrnod dethol a’ch argaeledd yn Rhan 2 y ffurflen gais. Pan fo hynny’n bosibl, byddwn yn ystyried yr hyn fyddai orau gennych. Fodd bynnag, oherwydd nifer yr ymgeiswyr a’r lleoliadau, ni ellir sicrhau y byddwn yn cynnig diwrnod dethol ichi yn y lleoliad a fyddai orau gennych.
Bydd y diwrnod dethol yn cynnwys ymarferiad ‘chwarae rôl’ a ddilynir gan gyfweliad yn seiliedig ar y cymwyseddau. Bydd y panel yn chwilio am dystiolaeth gennych yn cyfateb i’r cymwyseddau ar gyfer y swydd. Byddwn yn anfon manylion pellach gyda’r gwahoddiad ffurfiol y byddwch yn ei gael erbyn y 15fed o Chwefror 2019. Os na fyddwch wedi cael y neges e-bost hon erbyn hanner dydd ar y 18fed o Chwefror 2019 cysylltwch â’r JAC yn ddiymdroi.
Byddwn yn gofyn rhai cwestiynau ychwanegol yn ymwneud â materion Cymreig i ymgeiswyr sy’n ymgeisio am swyddi yng Nghymru ar y diwrnod dethol ymgeiswyr. Bydd hyn yn galluogi’r panel i asesu eich dealltwriaeth, neu eich gallu i gaffael dealltwriaeth, o weinyddu cyfiawnder yng Nghymru, yn cynnwys deddfwriaeth sy’n berthnasol i Gymru a threfniadau datganoli yng Nghymru. Os ystyrir eich bod yn anaddas ar gyfer swydd yng Nghymru, ni fydd hyn yn effeithio ar eich addasrwydd ar gyfer swydd yn Lloegr.
Noder y byddwn yn profi’r elfen siarad Cymraeg dros y ffôn ac na fydd hynny’n digwydd ar y diwrnod dethol ymgeiswyr. Gwneir hynny ar y 13eg o Fawrth. 
Noder mai ar sail haeddiant yn unig y detholir ymgeiswyr.
Rhagor o wybodaeth am y diwrnod dethol ymgeiswyr, yn cynnwys cyfweliadau ac ymarferiad chwarae rôl
Ymgynghoriad statudol
Yn unol â gofynion Rheoliadau Penodiadau Barnwrol 2013, mae’n ofynnol i’r JAC ymgynghori ag unigolyn (ar wahân i’r Awdurdod Priodol) sydd wedi dal y swydd yr ydym yn dethol ymgeiswyr i’w llenwi, neu sy’n meddu ar brofiad perthnasol arall. Yn yr ymarferiad hwn bydd y JAC yn ymgynghori â’r Uwch Farnwr Llywyddol. Byddwn yn defnyddio’r wybodaeth a ddarperir gan yr ymgynghorai statudol i gyfarwyddo penderfyniadau wrth ddethol ymgeiswyr.
Gwybodaeth ynglŷn â’r ymgynghoriad statudol
Addasiadau rhesymol
Mae’r JAC yn darparu addasiadau rhesymol i sicrhau nad yw ymgeiswyr ag anableddau yn dioddef anfantais sylweddol. Byddwn hefyd yn ystyried gwneud addasiadau rhesymol ar gyfer rhai sy’n dioddef o anafiadau tymor byr neu salwch dros dro. Gellir gweld y manylion ym mholisi addasiadau rhesymol y JAC. Bydd ymgeiswyr yn gallu dewis amlinellu eu gofynion addasiadau rhesymol ar eu cyfrif gwe JAC.
Gwiriadau cymeriad
Mae gofyn i’r JAC ymgymryd â gwiriadau cymeriad mewn perthynas â phob ymgeisydd y bwriedir ei ystyried ar gyfer swydd. Mae’n rhaid cael eich caniatâd i wneud hynny.
Gofynnir i bob ymgeisydd, a roir ar y rhestr fel ar gyfer y diwrnod dethol ymgeiswyr, lenwi ffurflen ganiatâd a gynhwysir yn Rhan 2 eich ffurflen gais.
Mae Deddf Adsefydlu Troseddwyr 1974 (Eithriadau) Gorchymyn 1975 (Diwygiad) (Cymru a Lloegr) Gorchymyn 2016 yn datgan yr angen i ddadlennu pob rhybudd ac euogfarn sydd wedi darfod er mwyn gallu asesu cymeriad da.
Mae’n rhaid ichi ddatgan a datgelu pob euogfarn a rhybudd yn y gorffennol, pa un ai ydynt wedi darfod ai peidio. Gallai methu â datgelu unrhyw faterion a ddaw i’r golwg yn ystod gwiriadau’r JAC wneud drwg i’ch cais. Darllenwch y canllawiau cymeriad da cyn ymgeisio.
Gallwch ddiweddaru’r adran am eich cymeriad ar eich proffil JAC unrhyw bryd. Eich cyfrifoldeb parhaus chi ydyw gwneud hynny yn ystod y broses mewn perthynas ag unrhyw fater a gyfyd hyd at pan wneir y penodiad.
Y Ddarpariaeth deilyngdod cyfartal
Yn unol â’i bolisi cyhoeddedig, bydd y Comisiwn yn cymhwyso’r ddarpariaeth deilyngdod cyfartal at yr ymarferiad hwn.
Cymerwyd y setiau data perthnasol a ddefnyddir i adnabod unrhyw dangynrychiolaeth o Gyfrifiad 2011, Nodweddion manwl, Cymru a Lloegr (ONS 2012) a’r ystadegau amrywiaeth sy’n dangos cefndir Barnwriaeth y Llysoedd (o’r 1af o Ebrill 2018 ymlaen), yn seiliedig ar swydd gyntaf, fel y’u cyhoeddwyd ar wefan y Farnwriaeth.  
Mae 50.4% o boblogaeth y Deyrnas Unedig (preswylwyr arferol) rhwng 25 a 74 oed yn ferched, ac mae 11.3% o boblogaeth y DU yn nodi eu bod o hunaniaeth Ddu, Asiaidd neu gefndir Ethnig Lleiafrifol ("BAME"). 34% o Ddirprwy Farnwyr Rhanbarth (Llysoedd Ynadon) sy’n ferched ac, o blith y rhai a nododd eu hethnigrwydd, nododd 7% eu bod o gefndir Du, Asiaidd neu o gefndir Ethnig Lleiafrifol (BAME).
Os bydd y JAC yn cymhwyso’r ddarpariaeth deilyngdod cyfartal, efallai y cyfyd sefyllfa lle na ellir dewis rhwng dau neu fwy o ymgeiswyr ar sail eu nodweddion gwarchodedig perthnasol. Er enghraifft, gallai 2 ymgeisydd yr asesir eu bod yn gyfartal o ran teilyngdod fod ill dau yn ddynion gwyn. Os cyfyd sefyllfa o’r fath, ni ellir defnyddio’r ddarpariaeth deilyngdod cyfartal i ddethol. Gan hynny bydd y JAC yn gwahodd yr ymgeiswyr hynny i fynychu ail gyfweliad, i’w alluogi i wneud penderfyniad dethol.  Rhagwelir y byddwn yn cynnal yr ail gyfweliadau, os oes angen, rhwng y 7fed a’r 10fed o Fai 2019.
Penderfyniadau dethol
Bydd y Pwyllgor Dethol a Chymeriad yn ystyried pa ymgeiswyr i’w hargymell i’r Awdurdod Priodol fel a nodir yn Rheoliadau Penodiadau Barnwrol 2013.
Yn yr ymarferiad hwn, yr Arglwydd Brif Ustus fydd yr Awdurdod Priodol a all dderbyn neu wrthod argymhelliad neu ofyn i’r Comisiwn ailystyried. Ni all yr Awdurdod Priodol ddewis ymgeisydd arall.
Er mwyn ystyried argymhelliad, gallai’r Awdurdod Priodol ofyn am unrhyw wybodaeth a oedd ar gael i’r JAC pan wnaeth ei argymhelliad. Dylech fod yn ymwybodol y gallai unrhyw wybodaeth a ddarperir gennych yn eich cais neu yn ystod y broses ddethol gael ei phasio ymlaen at yr Arglwydd Brif Ustus. 
Canlyniad yr Ymarferiad
Bydd y JAC yn anfon y canlyniadau drwy e-bost at bawb a gyfwelwyd ar yr un pryd. Gobeithir y bydd modd gwneud hyn erbyn diwedd Mai 2019.
Os na fyddwch yn llwyddiannus yn dilyn y diwrnod dethol ymgeiswyr, gallwch wneud cais am adborth ysgrifenedig. Dylech wneud cais am adborth o fewn 6 wythnos i ddyddiad y neges e-bost yn eich hysbysu nad oeddech yn llwyddiannus. Byddwn yn anelu at ateb eich cais o fewn 20 diwrnod gwaith.
Hyfforddiant
Bydd gofyn i’r ymgeisydd llwyddiannus fynychu cwrs preswyl dros 4 neu 5 diwrnod. Cadarnheir dyddiadau’r cwrs preswyl yn y man.
Yn ddibynnol ar brofiad yr ymgeisydd llwyddiannus, efallai y bydd arno angen hyd at 5 diwrnod o arsylwi.
Cyswllt
Os oes gennych unrhyw gwestiynau ynglŷn â’r rôl hon neu eich cais, cysylltwch ag aelod o dîm yr ymarferiad dethol:
Ymholiadau drwy e-bost: DDJMC104@judicialappointments.gov.uk
Ymholiadau cyffredinol: 020 3334 0123
Rheolwr Ymarferiad Dethol: Gemma Montgomery

